
La caplutta de sogn Gieri

da Sur Tumasch Derungs T
(1901) '

Sin il crest els Plauns de Raezia ima,
Visavi il vegl casti,
Fai adatg, leu vesas ti
Sper Razen en posiziun sublima
La caplutta renomada
A sogn Gieri dedicada.

Tons maletgs historics aunc de vaglia,
Niev e Veder Testament
En lur niebel ornament,
Decorond gl altar e la miraglia
Cheu il spért els delecteschan
Ed il cor edificheschan.

Monument antic e venerabel
D’ina fei e caritad
Dils babuns, ch’en pietad
Cheu tiel cult divin e communabel
Giu dals cuolms pelegrinavan
E dals plauns leu serimnavan.

Von miu spért quels temps cert ventireivels
Sepresentan cun vigur,
E jeu aud a dond sinzur
Dalla tuor ils zenns en tuns migeivels.
Annunziond aunc enqualgada
Cheu I’ unfrenda celebrada:

Gl'ei I'unfrenda sontga, muort la quala
Nos babuns han erigiu
Cheu quest tempel a lur Diy,
Dedicond el cun amur speciala
A sogn Gieri per memoria,
En siu laud, honur e gloria.

